
Groth, Klaus: En Exempel vun Bispill (1859)

1 De Mann de wull liggn,

2 De Kater wull singn.

3 Do neem he den Kater

4 Un smeet em int Water:

5 Ik will di doch wisen

6 Wull Herr in min Hüsen!

7 Do legg he sik dal

8 Un sleep as en Pahl.

9 Do keemn se ganz lisen

10 In Schün un in Hüsen

11 Un pipen so lise

12 Un gnappern de Müse,

13 Un gnippen un gnappen

14 Un slicken un slappen

15 Op Bör' un in Schappen

16 Vun Schüttel un Teller,

17 To Bœn un in Keller.

18 Se eten sin Speck,

19 Toreten sin Säck,

20 Se eten sin Metten

21 Un keemn in sin Betten:

22 Dar beten de Æs

23 Den Mann inne Nœs!

